
The article examines U. Dubovka’s story “Yellow Acacia” (1967).  

The composition of the work is analyzed, ideological-artistic and genre-stylistic 

features are studied. The socio-pedagogical and scientific-cognitive potential  

of the artistic text is revealed. 

 

Сацыяльная педагогіка – адзін з самых складаных напрамкаў 

педагагічнай дзейнасці ў сучасных агульнаадукацыйных установах. 

Нягледзячы на тое, што вытокі фарміравання гэтай навуковай галіны 

бяруць пачатак ад старажытнасці, падрыхтоўка прафесійных сацыяльных 

педагогаў у Беларусі пачалася ў 1990 г., а непасрэдная пасада сацыяльнага 

педагога ва ўстановах адукацыі заканадаўча замацавалася толькі ў 1996 г. 

[2]. Перадумовы запатрабаванасці ў такіх спецыялістах былі звязаны  

з кардынальнымі сацыяльнымі зменамі ў жыцці грамадства – набыццём 

краінай статуса суверэннай дзяржавы, падзеннем жалезнай заслоны, 

павелічэннем міграцыйных патокаў, пашырэннем мультыкультурнай 

прасторы сацыялізацыі. Апошняе дзесяцігоддзе ХХ стагоддзя можна 

лічыць пачаткам эпохі сацыяльнай транзітыўнасці, якая характарызуецца 

зменай стэрэатыпаў і каштоўнасцей, няпэўнасцю норм і маральных 

эталонаў, пашырэннем інфармацыйнай прасторы, аслабленнем 

міжпакаленных сувязей. Сацыяльныя трансфармацыі асабліва моцна 

ўплываюць на моладзь і падлеткаў, якім вельмі складана адаптавацца  

ва ўмовах грамадскай нестабільнасці і зменлівых выклікаў часу. Прафесія 

сацыяльнага педагога якраз заклікана садзейнічаць прадуктыўнай 

сацыялізацыі школьнікаў, стварэнню дабратворнага псіхалагічнага клімату 

у вучнёўскіх калектывах, наладжванню супрацоўніцтва сям’і і школы, 

арганізацыі ўзаемасувязей адукацыйнага і выхаваўчага працэсаў. 

Паколькі прафесія сацыяльнага педагога даволі маладая, пошук 

эфектыўных методык працы для спецыялістаў гэтай галіны па-ранейшаму 

з’яўляецца фундаментальнай навуковай задачай – даследаваннямі 

выхаваўчых тэхналогій, распрацоўкамі педагагічных метадаў і прыёмаў 

сёння займаюцца філосафы, этнографы, сацыёлагі, псіхолагі, прадстаўнікі 

шэрагу іншых навук [10]. Аднак мастацкая літаратура, сюжэты 

літаратурных твораў, прысвечаных адукацыйнаму працэсу, педагагічным 

праблемам, разнастайным канфліктным сітуацыям у школьных 

калектывах, амаль не бяруцца пад увагу сучаснымі навукоўцамі. Між тым, 

мастацкая літаратура заўжды знаходзілася ў рэчышчы глабальных 

сацыякультурных працэсаў і адлюстроўвала ўніверсальны чалавечы вопыт 

у розных галінах жыццядзейнасці. “Дваістая (ідэйна-вобразная) прырода 

літаратуры дазваляла ёй у розныя гістарычныя перыяды і ў рамках розных 

нацыянальна-культурных традыцый па-свойму выяўляць эмоцыі, пачуцці, 

перажыванні і настроі; перадаваць філасофскія абагульненні і адцягненыя 

ідэі; выяўляць прадметнае асяроддзе і чалавека, узнаўляць псіхалогію 

людзей і аналізаваць прычынна-выніковыя сувязі іх абставінаў, характараў 

і дзеянняў. <…> А праз перажыванні персанажаў або апавядальніка аўтар 

літаратурнага твора перадае адпаведныя настроі і пачуцці чытачам, як бы 

эмацыянальна іх зараджаючы” [9, с. 8].  

Некаторыя мастацкія творы, якія, несумненна, заслугоўваюць 

пільнага вывучэння на ўроках літаратуры, не толькі не ўваходзяць  

у рэпертуар сучаснага школьнага чытання, але нават не заўсёды бяруцца 

пад увагу непасрэдна літаратуразнаўцамі. Прыкладам з’яўляецца аповесць 

У. Дубоўкі “Жоўтая акацыя” (1967) [6] – па-свойму ўнікальны ўзор 

айчыннай мастацкай прозы для дзяцей і падлеткаў, пра які, на жаль,  

не згадваецца нават у найноўшым выданні “Гісторыі беларускай 

літаратуры ХХ стагоддзя” – ні ў манаграфічным раздзеле, прысвечаным 

творчасці У. Дубоўкі [3], ні ў аглядавым раздзеле, прысвечаным прозе 

1966–1985 гадоў [1]. У апошнія гады літаратуразнаўцы ўвогуле спрабуюць 

“расчытваць” аповесць як “зашыфраваную” гісторыю літаратурна-

мастацкага згуртавання “Узвышша” [7; 8], хаця пераканаўчых доказаў для 

такіх сенсацыйных адкрыццяў у даследаваннях відавочна бракуе. 

Аповесць У. Дубоўкі перадусім каштоўная сацыяльна-педагагічнай, 

навукова-пазнавальнай і літаратурна-мастацкай фактурай, гэты твор 

магчыма разглядаць як сапраўдны метадычны дапаможнік для настаўнікаў 

і як адмысловы “мастацкі падручнік” для школьнікаў. Літаратуразнаўца  

Д. Я. Бугаёў падкрэсліваў: “Звесткам навуковага характару Дубоўка ў сваіх 

творах найчасцей надаваў сапраўдную займальнасць. Таму яны, гэтыя 

звесткі, з вялікай цікавасцю ўспрымаюцца і дзецьмі, і тымі дарослымі 

чытачамі, якія не з’яўляюцца спецыялістамі ў закранутых аўтарам навуковых 

праблемах. Паэт умее расказваць пра складаныя рэчы ясна і зразумела. Ён 

увогуле вядзе апавяданне з тымі свабодай і нязмушанасцю, якія звычайна 

даюцца дасканалым веданнем асэнсаванага ў творы жыццёвага матэрыялу. 

Апавядальная інтанацыя ў прозе Дубоўкі гнуткая і рухомая, нават па-свойму 

раскаваная, але разам з тым заўсёды натуральная і жывая. Аўтар лёгка  

і проста пераходзіць ад размовы пра герояў да навуковага выкладання, а ад 

яго – да гумарыстычных сцэн і даволі разнастайных з’едліва-іранічных 

закідаў, якія істотна ўзбагачаюць апавядальную манеру пісьменніка, робяць 

яе ёмістай і цікавай” [4, с. 220–221]. 

Аповесць “Жоўтая акацыя” займае асаблівае месца ў творчасці  

У. Дубоўкі – гэта першы празаічны твор аўтара, які яшчэ ў маладыя гады 

сцвердзіўся ў паэзіі. У гэтым творы пісьменнік рэалізаваў сваю даўнюю 

мару – расказаць чытачам пра надзвычайна багатую флору роднага краю, 

пра карысныя якасці шматлікіх раслін, якія сустракаюцца ў Беларусі 

літаральна на кожным кроку, зацікавіць сучаснікаў вывучэннем 

навакольнай прыроды. 

Аповесць мае кальцавую кампазіцыю: уступны раздзел пад назвай 

“Не, я не супраць падарожжаў” – з’яўляецца своеасаблівым зваротам 

аўтара-апавядальніка да чытачоў, дзе пісьменнік расказвае пра вытокі 

свайго “вялікага замілавання да прыроды” і тлумачыць, што менавіта гэтае 

захапленне змусіла яго ў даволі сталым узросце адправіцца ў падарожжа 

па Беларусі; заключны раздзел, які мае назву “Гэта не канец, а пачатак”, – 

таксама прамы зварот У. Дубоўкі да “юных энтузіястаў”, дзе аўтар заклікае 

чытачоў да вывучэння прыроды, да навукова-даследчых эксперыментаў  

і завяршае прамову радкамі ўласнага верша: 

Вітаю ўсіх я шчырым сэрцам, 

стаяць на месцы хто не хоча, 

хто ў далі новыя імкнецца, 

хто сцежкі новыя ўсё топча! 

За імі пройдуць паслядоўцы, 

сцяжынка буйным шляхам стане! 

Спрадвеку так ідзе пад сонцам – 

дзе ўзлёт, размах – 

там красаванне! [6, с. 286]. 

Асноўныя падзеі аповесці – гэта гісторыя з жыцця вучняў вясковай 

школы, якія пад кіраўніцтвам настаўнікаў займаюцца адмысловымі 

батанічнымі эксперыментамі. З юнымі даследчыкамі аўтар-апавядальнік 

пазнаёміўся якраз у час свайго падарожжа і па-сапраўднаму пасябраваў. 

“Увайшоў у курс справы іхняга гуртка натуралістаў, пазнаў іхнія летуценні, 

памылкі, цяжкасці, дасягненні, перашкоды” [6, с. 7]. Дзейнасць вучняў  

і настаўнікаў Бацяноўскай школы, як прызнаецца пісьменнік, настолькі 

захапіла яго, што ён вырашыў падзяліцца гэтай гісторыяй з чытачамі. 

Сюжэт твора пачынае разгортвацца з канфліктнай сітуацыі – вучань-

васьмікласнік Адам Скрыпка атрымаў “адзінку” за сачыненне на тэму “Якім 

бы мне хацелася бачыць прышкольны сад і агарод”, хаця ў тэксце не было 

ніводнай памылкі. Калі школьнік запатрабаваў у настаўніцы тлумачэнняў, 

яна раззлавалася і выгнала яго з класа. Разам з хлопцам урок пакінулі ўсе яго 

аднакласнікі, і ў гэтай справе пачаў разбірацца дырэктар школы. 

Варта падкрэсліць, што, расказваючы пра сутнасць канфлікту, 

пісьменнік даводзіць асабістае разуменне сітуацыі і адзначае памылкі  

ў паводзінах маладой настаўніцы: педагог абавязаны агрументаваць 

адзнаку, але не павінен у час урока ўступаць у прыватную спрэчку  

з вучнем, тым больш – дазваляць сабе грубасць. “Ёй трэба было б, мабыць, 

сказаць проста: “Гэта здарэнне мы абмяркуем з табою пасля ўрока”, або 

што-небудзь да таго падобнае. Яе, уласна кажучы, вывеў з раўнавагі 

спакойны, цвёрды тон вучня…” [6, с. 10].  

Ацэнкамі паводзінаў вучняў і настаўнікаў, слушнымі заўвагамі  

і парадамі, датычнымі педагагічнай працы, пісьменнік нязмушана  

і ненавязліва дзеліцца на працягу ўсяго твора. Пры гэтым у аповесці 

выразна падкрэсліваецца, што прафесія настаўніка абавязвае не толькі да 

высокай культуры паводзінаў, але да пастаяннага павышэння навуковага 

досведу. “Сапраўды, гэтым настаўнікам і настаўніцам трэба быць нейкімі 

энцыклапедыстамі! Паспрабуй скажы адзін раз на якое запытанне: “Я не 

ведаю”, другі, трэці. Ніхто больш звяртацца не будзе ні з якімі падобнымі 

запытаннямі, а за вочы скажуць: “Ат! Гэта што! Яна сама нічога не ведае, 

чаму ж яна навучыць можа?” [6, с. 109]. Меркаванні аўтара, якія арганічна 

ўваходзяць у апавядальную плынь, падмацаваныя мастацкімі перыпетыямі 

і пазбаўленыя дыдактычнага пафасу, маюць несумненны псіхалагічны 

ўплыў на чытача, асэнсоўваюцца незаўважна, але асабліва глыбока.  

У сюжэце аповесці адлюстравана, як адбываюцца нарады 

выкладчыкаў, як працуе педагагічны савет, якімі праблемамі жыве 

дырэктар вясковай школы, як кантралюе адукацыйны працэс інспектар 

раённага аддзела адукацыі. Несумненна, падзеі, пра якія аўтар напісаў 

амаль шэсць дзесяцігоддзяў таму, сёння выглядаюць крыху архаічнымі– 

сучасныя адукацыйныя ўстановы моцна змяніліся, настаўнікі і вучні ўжо 

не ўяўляюць сваёй працы без лічбавых тэхналогій і найноўшых сродкаў 

камунікацыі; крытычна можна паставіцца і да вобразаў герояў, якія часам 

выглядаюць празмерна ідэалізаванымі або, наадварот, паводзяць сябе 

некарэктна. На думку Д. Бугаёва, пры той “службовай ролі, якую 

выконваюць чалавечыя вобразы ў аповесцях Дубоўкі, ім, гэтым вобразам, 

індывідуальная непаўторнасць і глыбіня, жывая, цякучая складанасць 

псіхалагічнага свету, па сутнасці, не патрэбна. <…> Але факт застаецца 

фактам, што аповесці пісьменіка, у асаблівасці яго “Жоўтая акацыя”,  

не валодаюць такой якасцю, як самаразвіццё глыбока даследаваных, 

эстэтычна змястоўных чалавечых характараў” [4, с. 228–229]. Самае 

галоўнае, што ў творы адлюстраваны прафесійны стыль паводзінаў 

педагогаў, уменне калегіяльна супрацоўнічаць і канструктыўна вырашаць 

праблемы навучальна-выхаваўчага працэсу, улічваць індывідуальныя 

зацікаўленасці вучняў і спалучаць іх з адукацыйнымі задачамі.  

Так, напрыклад, у канфлікце з “адзінкай за сачыненне” ўважліва  

і спакойна разбіраецца спачатку непасрэдна дырэктар школы, а пасля ўвесь 

педагагічны калектыў. Выкладчыца біялогіі Ніна Іванаўна ўспрыняла 

сачыненне васьмікласніка як асабістую абразу, бо вучань наўпрост заявіў, 

што праца ў школьным садзе і агародзе, якой апякуецца настаўніца, – 

нікому не цікавая, “нікчэмная”. Ён хацеў бы займацца батанічнымі 

эксперыментамі, выводзіць незвычайныя гатункі карняплодаў, 

вырошчваць экзатычныя расліны, а не моркву ды капусту. “Чаму не ўзяць 

усім вядомую жоўтую акацыю, шматгадовы бабовы куст, і не вывесці-

выгадаваць з яго гатунак шматгадовага гароху, напрыклад? Чаму нам не 

ўзяць <…> шматгадовую ліпу “векавую”, у насенні якой знаходзіцца да 

60% спажыўнага, харчовага алею, і не вывесці такі гатунак, каб арэхі на ёй 

былі, як яблыкі ў дзеда Янкі Казачка?” [6, с. 17]. 

Педагогі ўважліва выслухалі тэкст сачынення і пачалі выказваць свае 

меркаванні. Але гаворка пайшла не столькі пра стыль і пафас творчай 

працы школьніка, колькі пра яе змест – пра тыя ідэі і прапановы, якімі 

падзяліўся васьмікласнік. Гісторык Ціт Апанасавіч згадаў, што ў Беларусі 

амаль звялася такая каштоўная расліна, як вадзяная бульба або вадзяныя 

арэхі; іншыя выкладчыкі абмеркавалі разнастайныя навуковыя публікацыі, 

дзе гаворка ішла якраз пра тыя эксперыменты, пра якія напісаў Адам 

Скрыпка – пра вырошчванне чарнаягаднага паслёну, пра прышчэпліванне 

кедра на сасну. А дырэктар школы Сымон Васільевіч расказаў асабістую 

гісторыю, калі падтрымка выкладчыка настаўніцкай семінарыі зрабілася 

для яго лёсавызначальнай. “Настаўнік, які даваў ацэнку, не быў 

гогалеўскім чыноўнікам. Ён мысліў. Меў сумленне і сэрца” [6, с. 20]. 

Педагагічны савет завяршыўся канкрэтнай пастановай: арганізаваць  

на прысядзібнай школьнай гаспадарцы эксперыментальную працу. 

Безумоўна, школьнікі надзвычай зацікаўлена і аптымістычна 

ўспрынялі прапанову настаўнікаў, але яны, натуральна, не маглі абысціся 

без дапамогі дарослых. У творы паслядоўна адлюстравана,  

як падтрымлівае школу раённае кіраўніцтва, як да працы вучняў 

далучаюцца старшыня калгаса, аграном, шараговыя вясковыя жыхары,  

і галоўнае – як бацькі пачынаюць супрацоўнічаць з дзецьмі і апекавацца іх 

справай. Вядома, што менавіта агульныя задачы аб’ядноўваюць, 

садзейнічаюць узаемаразуменню, умацаванню міжпакаленных сувязей. 

Сумесная дзейнасць дзяцей, бацькоў і настаўнікаў, якая ўтрымлівае 



8 

эксперыментальныя пошукі і прыгодніцкія выпрабаванні, “валодае 

велізарным сацыяльна-педагагічным патэнцыялам і дапамагае падлеткам 

раскрыць свае непазнаныя магчымасці, засвоіць сацыяльна-ўхвальныя 

паводзіны” [5, с. 59]. 

Несумненнай каштоўнасцю мастацкага твора У. Дубоўкі з’яўляецца 

яго выключна багатая навуковая фактура. У сюжэт аповесці ўваходзяць 

згадкі тэарэтычных прац вядомых рускіх і савецкіх вучоных – хіміка  

і геолага Васілія Севергіна, біёлагаў і селекцыянераў Івана Мічурына і 

Івана Сікоры, генетыка і географа Мікалая Вавілава, дэндролага 

Аляксандра Яблакава, фларыста і батаніка-географа Уладзіміра Камарова; 

шмат цікавых звестак прыводзіцца з прац амерыканскага селекцыянера  

і садавода Лютэра Бёрбанка; неаднаразова цытуюцца навуковыя  

і публіцыстычныя артыкулы з часопісаў “Прырода”, “Беларусь”, 

“Советская ботаника” і іншых. Апроч таго, пра лекавыя і спажыўныя 

якасці раслін у сюжэце аповесці расказваюць непасрэдна героі – школьнікі 

дзеляцца цікавымі фактамі, пра якія даведаліся з кніг або ад бацькоў і 

знаёмых, настаўнікі пераконваюць вучняў у карысці некаторых шараговых 

дрэў, шырока распаўсюджаных у Беларусі. Так, напрыклад, пачуўшы, што 

вучань збіраецца ссекчы “гаркату-непатрэбіцу” рабіну, настаўніца біялогіі 

даводзіць хлопцу: “Ты толькі паслухай, што апрача хараства дае рабіна.  

У першую чаргу, гэта вітамін С, вітамін Р, каратын – правітамін А. Наша 

медыцына рэкамендуе рабінавыя ягады як зелле ад многіх хваробаў: 

захворвання нырак, ад падагры, раматусу. Народная медыцына яшчэ 

больш шырока карыстаецца рабінавымі ягадамі: як патагонным сродкам 

пры застудах, ад цынгі, каб спыніць кроў пры крываўках. І гэта не ўсё. 

Там, дзе яе многа расце, людзі нарыхтоўваюць яе на зіму і не толькі самі 

патрошку ядуць ягады, але кормяць свойскую птушку – курэй, качак, 

гусей. А цяцеркі, глушцы, рабчыкі, дразды – што ж яны будуць есці? <…> 

Думаеш гэта ўсё? Не! Яшчэ з яе робяць смачны квас, гатуюць варэнне, 

робяць настойкі, вагонамі прывозяць на кандытарскія фабрыкі, а там 

робяць пасцілу, мармелад, кладуць у цукеркі” [6, с. 107].Варта заўважыць, 

што інфармацыя пра актуальныя біялагічныя доследы, селекцыю пладова-

ягадных культур, агранамічныя эксперыменты і карысныя якасці раслін не 

толькі не абцяжарвае мастацкі тэкст, але дапаўняе і разнастаіць падзеі, 

надае ім рэалістычнасці і пераканаўчасці.  

Аднак аповесць “Жоўтая акацыя” багатая не толькі на прыродазнаўчую 

ды навукова-пазнавальную фактуру, але і на літаратурна-мастацкую –  

у разнастайныя перыпетыі і калізіі сюжэта У. Дубоўка вельмі ўдала ўводзіць 

радкі твораў беларускіх паэтаў і пісьменнікаў, факты з іх біяграфій, згадвае 

пэўныя мастацкія вобразы. З некаторых твораў аўтар цытуе асобныя ўрыўкі, 

а вось вершы Максіма Лужаніна “Я жыў у старане чужой” [6, с. 65], Васіля 

Віткі “Трыпутнік” [6, с. 111], Аляксея Пысіна “Вузел” [6, с. 113], Кастуся 

Кірэенкі “Прырода” [6, с. 153–154] нават прыводзіць поўнасцю. Аўтар 

неаднаразова апелюе да твораў Максіма Багдановіча, Янкі Купалы, Максіма 

Танка, Пімена Панчанкі, Петруся Броўкі і іншых таленавітых мастакоў слова. 

Паэтычныя радкі дазваляюць асабліва тонка перадаць атмасферу, якая пануе 

ў асяроддзі школьнікаў у час працы або ў час іх разнастайных падарожжаў, 

садзейнічае эмацыянальнай успрыемнасці падзей. Нават захапленне спевамі 

салаўя перадаецца ў аповесці пры дапамозе паэтычных асацыяцый: “Як яны 

спявалі! Трэба паслухаць самому, бо расказаць – не раскажаш. У кожным 

разе яны спявалі так, як сказаў пра іх калісьці наш зямляк, выдатны паэт 

Уладзіслаў Сыракомля. Салаўі, як сведчыў ён, спяваюць так, што іхняя песня 

“сум цяжкі разганяе 

і заместа адчаю 

ў сэрцы радасць калыша 

ў вечаровым зацішшы… 

Слухаць песні цікава 

і ляшчыне, і травам. 

Нават месяц двурогі 

збочыў з вечнай дарогі. 

Стаў і ціха ўздыхае 

каля нашага гаю…” [6, с. 113–114]. 

Адметным эпізодам аповесці з’яўляецца ўспамін пра сустрэчу  

з Міхасём Лыньковым на Мядзельшчыне, у час якой Міхась Ціханавіч 

паказаў госцю незвычайны мост, абодва канцы якога хаваліся ў вадзе,  

не дастаючы да берага. “Я яго, – кажа ён, – усім нашым пісьменнікам 

паказваю, каб яны крыху задумаліся. Мост сімвалізуе наш пісьменніцкі шлях. 

Калі ён (шлях наш) увязаны з жыццём, <…> і ты пройдзеш, і людзі да цябе 

прыйдуць. Калі не – будзеш сядзець, як жаба на карчы, і крумкаць. Ні да цябе 

людзям не прайсці, ні табе самому да людзей не сысці” [6, с. 89].  

Відавочна, што радкі літаратурна-мастацкіх тэкстаў, выкарыстаных 

аўтарам у аповесці “Жоўтая акацыя”, надаюць твору адчувальнага лірызму 

і філасафічнасці, а факты з біяграфій беларускіх пісьменнікаў, цікавыя 

эпізоды з рэальнага жыцця самога У. Дубоўкі пашыраюць гісторыка-

культурны і сацыяльны досвед чытачоў.  

Асобна неабходна падкрэсліць, што пісьменнік не абмежаваўся 

зваротам адно толькі да мастацкіх твораў сваіх сучаснікаў, –  

у апавядальную плынь аповесці ўведзена мноства ўзораў вуснай народнай 

творчасці. У дыялогах герояў, у аўтарскіх развагах-адступленнях і 

разнастайных падзеях сюжэта трапна выкарыстоўваюцца абрадавыя песні і 

прыпеўкі, жарты і загадкі, прыказкі і прымаўкі. Сэнс большасці народных 

афарызмаў зразумелы: “І баран бы касіў, каб хто касу насіў” [6, с. 71], 

“Высока падняў, а знізу не падпёр!” [6, с. 75], “Не руш бабіных ігруш! Баба 

натрасе, то сама прынясе” [6, с. 76], “Хто парася ўкраў, таму ўвушшу 

пішчыць” [6, с. 77], “Хто шукае – той знаходзіць, хто дбае – той і мае” [6, 

с. 80], “Хто арэхі не збірае, той ляшчыны не ламае” [6, с. 84], “Няхай 

звоняць, пакуль ахвоту згоняць” [6, с. 95]. Але некаторыя аўтар падрабязна 

вытлумачвае, каб дакладна давесці чытачам сутнасць выслоўя: “Мне так і 

ўспамінаецца народная прыказка: “Бачыў бягучага ваўка хвост”. Гэта 

нешта ад легкаважкасці, ад павярхоўнасці. Нешта, значыцца, прабегла каля 

цябе, ты добра не разгледзеў, не паспеў уцяміць, што і да чаго. Сапраўды – 

ні галавы, ні тулава не бачыў. Адзін той хвост і пабачыў толькі. А што ў 

тым хвасце? Якая карысць? Мух ці аваднёў ім адганяць, усяго толькі і 

застаецца” [6, с. 41]. Самабытныя фальклорныя ўзоры, якія 

адлюстроўваюць асаблівасці нацыянальнага менталітэту і пэўныя 

сацыяльныя стэрэатыпы, з’яўляюцца, як вядома, вельмі эфектыўным 

сродкам педагагічнага ўздзеяння, садзейнічаюць засваенню грамадскіх 

норм і каштоўнасцей, сацыялізацыі школьнікаў.   

У падсумаванне варта заўважыць, што аповесць У. Дубоўкі “Жоўтая 

акацыя”, у якой замацавана высокая матывацыя да настаўніцкай працы, 

адлюстраваны прадуктыўны педагагічны вопыт, увасоблены надзвычайна 

багаты навукова-пазнавальны матэрыял, здольна не толькі абудзіць 

энтузіязм выкладчыкаў і вучняў, але ініцыяваць новыя формы працы  

ў агульнаадукацыйных установах, істотна дапамагчы ў дзейнасці 

сацыяльных педагогаў.  

